
Mugari tiro 
TXILLARDEGI / Hizkuntzalari eta idazlea 

Atzo jakin nuen: beste lagun 
batek etxebizitza bat erosi du 
Hendaian; eta Donostian lan 
eginda ere, han kokatuko da. 

Ez da lehenengoa, ezta ba-
karra ere. Ahal duten ba-
tzuek, mordo hazkorra, Mia-
rritzen, Baionan. Bidarten 
jartzen dute beren begirada. 

Bizi guztian barrena ezagutu genituen jendar-
meak eta mugazainak, artean, desagertu ere 
egin dira. Belgikatik Luxemburgora pasatzera-
koan topatu genuen egoera bitxi hura (alegia, 
konturatu ere gabe aldatzen ginen Estatu batetik 
bestera) hementxe daukagu. Maastricht-ek ez 
du arimarik, sortzen ari den Europa hori ez da 
herrien Europa, eta abar. Baina ehun urtez 
tinko egon den muga hura, joan egin da. Sines-
tezina bazaigu ere. 

Politzia hor dago, jakina: lehen estatala, 
orain «europarra». Administrazioaren mailako 
zatiketa hor dago. Egia. Baina egoera berrian 
sartzen ari gara. 

Aita Lartzabalek behinola antzerki bat idatzi 
zuen: «Mugari tiro». Eta abertzale guztiok txa-
lotu genuen: «Hori, hori! Gure arteko muga er-
dibitzaileari, tiro!». 

Baina muga geure barne-zolan daramagu. 
«Gabachos» vs., «basques-espagnols». Hizkera 
tinko dago, are gure inguruan ere. 

Oso oker ez banago, Euskaltzaindia, UEU, 
Egunkaria eta AEK dira mugaz bi aldeetan 
osoki baturik ari diren organizazioak (maila 
koxkorretik gora bederen). Eta Haritchelar da, 
funtsean, benetako «lehendakari» bakarra, eta 
ipartarra gainera. Zorionak! 

Indar politiko abertzaleen artean, berriz, are 
abangoardian egon uste dutenak ere, batek ere 
ez dio mugari tiro eman. Hegoaldekoetan he-
goarrek agintzen dute eta hegoarrek osatzen; 
eta laguntzaile gisa bildu zaizkien ipartarrak. 
berriki ipartar batek idatzi duen bezala, «lore-
poto» gisa onartu dituzte nabarmenki; eraba-
kiak hegoarrek hartzen baitituzte. 

Gauza berbera gertatzen da, jakina, simetria 
osoan, Iparraldeko indar politiko abertzaleei 
dagokienez. 

Errealitatea, hitz batez, «abangoardiako» 
talde politiko abertzaleen aurretik dator. Badi-
rudi, hitz batez, «mugari tiro» geure artean be-
netan egiteko unea iritsi zaigula. Noiz? 


